
(১৩)


সেই খানে ক্লিওপেট্রা-জীবন-উদ্যানে,

যেই বীজ, প্রিয় সখি! হইল রোপণ,

সে অঙ্কুরে কি পাদপ জন্মিল স্বজনি!

কি ভীষণ ফল পুনঃ ফলিবেক আজি!

বধি জ্যেষ্ঠ দুহিতায়; বধিতে আমায়,

সেই দিন মৃত্যু-অস্ত্র করিয়া সৃজন;

ডুবায়ে মিশরে; আহা! ডুবিয়ে আপনি;

ডুবায়ে “টলেমি”-বংশ; জনক আমার

সম্বরিলা নরলীলা, নব দম্পতীরে

সমর্পিয়া দুরাচার ক্লীব মন্ত্রী-করে,

দুগ্ধের প্রহরী করি পাপিষ্ঠ মার্জ্জারে।

 “না হ’তে পিতার শেষ নিশ্বাস নির্গত,

সিংহাসন হ’তে পাপী—ফেলিল আমায়

পূর্ব্বারণ্যে। হা অদৃষ্ট! রাজার উদ্যানে

ফুটেছিল যে কুসুম, পড়িল নিদাঘে

মরু ভূমে।—সে যে দুঃখ কহা নাহি যায়!

কিন্তু নারী-প্রতিহিংসা, প্রচণ্ড, অনল,

শীতলিল মার্ত্তণ্ডের মধ্যাহ্ন-কিরণ।

সহসা মিলিল সৈন্য। সেনাপত্নী আমি

সাজিনু সমর-সাজে। কবরীর স্থলে।

